
Спорт кешені қажет
Тұрғындары қалаға үдере көшіп, бүгінде көптеген ауылдар жүдеу күн кешіп жатқаны белгілі. Бала саны аз болғандықтан мектептерінің есігіне қара құлып салынды. Жабылудың аз-ақ алдында тұрғаны қаншама? Кезінде аудан орталығы болған Жамбыл ауданына қарасты Благовещенка ауылындағы білім ошағының өзінде оқушылар саны жеткіліксіз. Қазақ мектебінің директоры Жібек Мұрзатаева жастарды ұстап қалудың жолын тездетіп қарастырмасақ ауылдағы жалғыз қазақ мектебі де бір күні жабылуы мүмкін деп дабыл қағып отыр. Ол үшін алдымен жастарды ауылда қалуға қызықтыратындай жағдай жасалуы керек.
Благовещенкадағы қазақ мектебі ғимыратының іргетасы 1972 жылы қалаңған екен. 2000 жылға аралас, кейін таза қазақ мектебі болып құралған. Бүгінде 262 оқушы білім алып жүр. Маңайдағы Талпын, Майбалық сынды ауылдардан қатынайтын 17 оқушы интернатта тұрып оқиды. 2020 жылы күрделі жөндеу жұмыстары жүргізілген.
- Биыл бірінші сыныпта 10 бала оқиды. Ал келесі жылы 20-ға тарта бүлдіршін мектеп табалдырғын атайды деп үміттенеміз. 11-сыныпты 21 түлек тамамдайды. Бұған дейінгі жылдарда оқушы саны 35-40-қа дейін баратын. Мектепте 98 адам жұмыс істейді, оның ішінде 50-і сабақ беретін мұғалім. Ұстаздың бәрі жоғары білімді. Осы мектептен кезінде қанат қаққан түлектеріміздің 7-8-і қайтып келіп жұмыс істеуде.Білім ошағында 98 компьютер, мультимедия кабинеті,зертхана бар,-дейді мектеп директоры.
Оқушылар бос уақытында робот жасаумен айналысады. Ән, би, домбыра үйірмесі де бар. Өнерлі оқушылар көп. Мектептің жас өнерпазы атанып кеткен Назым Әшімова жақында елордаға барып, ән байқауынан бірінші орынды қанжығасына байлап қайтты. Жуырда аудан орталығында үйымдастырылған өнерпаздар сайысында Мұқағали Мақатаевтың “Аққулар” поэмасынан үзінді оқып, тағы да бірінші орынды жеңіп алып, аудан әкімінің сертификатына ие болыпты. Дегенмен, оқушылардың негізгі жетістіктері спорт саласына тиесілі. Олар облыстық, республикалық жарыстарда жеңімпаз атанып жүр.
- Мектептің спорт залы оқушыларға арналғандықтан, сабақтан босай бермейді. Соған қарамастан қосымша үйірмелер жүргізетін 3-4 жаттықтырушы келіп жұмыс істейді. Мектептің залы үлкен жарыстар өткізуге тарлық етеді. Бізде спортқа дарынды жастар көп. Сондықтан бұл саланың материалдық-техникалық базасын нығайту маңызды, - дейді Жібек Мүрзатаева.
Мектеп директорының сөзінше, Мәдениет үйінің жанындағы “Түлпар” спорт кешенін қалпына келтіру керек. Бұл нысан өткен ғасырдың тоқсаныншы жылдарына дейін қалыпты жұмыс істеп келген. Кейін қараусыз қалыпты. Әкімдер де көз қырын салмаған, ірі шаруашылық иелері де көмек қолын созбаған көрінеді.

